
scienceproblems.uz@gmail.com 

Bogʻlanish uchun telefon: 

mailto:scienceproblems.uz@gmail.com

Annotatsiya. Ushbu maqolada global pensiya tizimlarining moliyaviy barqarorligi va yetarlilik darajasi tahlil 
qilingan. Allianz Global Pension Report 2025 hisobotining natijalari asosida jahon mamlakatlari pensiya tizimlari 
holati baholangan va barqarorlik hamda yetarlilik oʻrtasida muvozanatga erishishning dolzarbligi taʼkidlangan. 
Maqolada API indeksi metodologiyasi, pensiya tizimlarining kuchli va zaif tomonlari, shuningdek, mehnat 
bozorining ahamiyati alohida oʻrganilgan. Daniya va Indoneziya kabi muvaffaqiyatli mamlakatlar tajribasi hamda 
Oʻzbekiston va Shri-Lanka kabi tizimida kamchiliklar mavjud boʻlgan mamlakatlar misolida tahlil olib borilgan. 
Shuningdek, pensiya tizimini isloh qilish uchun ustuvor yoʻnalishlar, shu jumladan pensiya yoshini demografik 
oʻzgarishlarga moslashtirish, koʻp ustunli modellarni joriy etish va mehnat bozorini takomillashtirish boʻyicha 

findings of the Allianz Global Pension Report 2025. It assesses the current status of pension systems across various 
countries and highlights the importance of achieving a balance between sustainability and adequacy. The study 
explains the methodology of the Allianz Pension Index (API), explores the strengths and weaknesses of different 
pension systems, and emphasizes the critical role of labor market conditions. Case studies of successful reforms in 
countries like Denmark and Indonesia, as well as challenges faced by Uzbekistan and Sri Lanka, are examined. The 
article also provides practical policy recommendations for pension reform, including gradual increases in 

Kirish. Pensiya tizimlari jahon boʻylab keksayib borayotgan aholining moliyaviy 

xavfsizligini taʼminlashda muhim rol oʻynaydi. Uzoq umr koʻrish darajasining oshishi va 

tugʻilish darajasining pasayishi kabi demografik oʻzgarishlar bu tizimlarga tobora koʻproq 

bosim oʻtkazmoqda. Ushbu demografik siljish qaramlik nisbatini oʻzgartirib, ishga layoqatli 

aholiga kattaroq nafaqaxoʻr aholini qoʻllab-quvvatlash uchun koʻproq yuk qoʻymoqda. Uzoq 

umr koʻrish darajasining ortishi shuni anglatadiki, odamlar nafaqada koʻproq yil oʻtkazadilar va 

bu pensiya tizimlaridan koʻproq resurslar talab qiladi. Tugʻilish darajasining pasayishi esa bu 

tizimlarga kelajakda kamroq ishchi kuchining hissa qoʻshishini anglatadi va bu tabiiy ravishda 

moliyaviy qiyinchiliklarni keltirib chiqaradi [5]. 

BMTning soʻnggi prognozlariga koʻra, 2050-yilga borib dunyo boʻyicha 65 yosh va undan 

katta yoshdagi aholi soni qariyb ikki baravarga koʻpayib, 857 milliondan 1,578 milliard kishiga 

yetishi kutilmoqda. Shu bilan birga, ishga yaroqli aholi ulushi pasayayotgani tufayli 2050-yilga 

kelib har 100 nafar mehnatga layoqatli shaxsga 26 nafar pensioner toʻgʻri keladi (hozirgi kunda 

16 nafar). Bunday demografik oʻzgarishlar sharoitida jamoatchilik haqli ravishda savol 

qoʻymoqda: pensiya tizimlari kelgusidagi oʻzgarishlarga tayyormi? Pensiya tizimi bir vaqtning 

oʻzida ikki asosiy maqsadga erishishi kerak: bir tomondan, uzoq muddatli moliyaviy 

barqarorlikka erishib, kelajakdagi yosh avlod zimmasiga ortiqcha yuk hoshlamasligi lozim; 

ikkinchi tomondan, keksa yoshli fuqarolarni munosib hayot darajasi bilan taʼminlashi zarur, aks 

holda tizimning jamoatchilik tomonidan qabul qilinishi va unga ishonch susayadi. Faqat 

amaldagilar hisobiga toʻlanadigan (joriy soliq va badal tushumlari evaziga joriy pensionerlarni 

taʼminlaydigan) anʼanaviy pensiya tizimlari bu ikki talabni uzoq muddat davomida birdek 

qondirishga qodir emasligi ayon boʻlib qoldi. Demografik oʻsish va qarish sharoitida nafaqalarni 

barqaror moliyalashtirish hamda ularning yetarliligini taʼminlash oʻrtasida toʻgʻri muvozanatni 

topish pensiya siyosatining asosiy vazifasiga aylandi [1]. 

Shu sababli, koʻplab mamlakatlar pensiya tizimini isloh qilishga kirishgan boʻlib, bu 

islohotlar mohiyatida pensiya taʼminoti ustunlarini diversifikatsiya qilish va mehnat bozorini 

yangi realliklarga moslashtirish yotadi. Jumladan, uzoq umr koʻrish tendensiyasini hisobga 

olgan holda pensiya yoshini oshirish va uni kelgusi hayot davomiyligi oʻzgarishiga bogʻlash 

gʻoyalari yildan-yilga koʻproq davlatlar kun tartibiga kirmoqda. Xususan, ayrim mamlakatlarda 

yoshi katta xodimlarni mehnat bozorida uzoqroq qolishini ragʻbatlantiruvchi siyosat choralari 

(masalan, ishdan pensiyaga bosqichma-bosqich oʻtish imkoniyati) joriy etilmoqda, bu jarayon 

muayyan holatlarda mehnat bozorida malakali kadrlar yetishmovchiligi kuchaygani uchun 

tezlashdi. Shu bilan birga, baʼzi yurtlarda avval eʼlon qilingan yoki qabul qilingan pensiya 

islohotlari suslashttirildi yoki kechiktirildi. Yevropa mintaqasida ayrim davlatlar soʻnggi 

yillarda koʻchmanchilar va qochqinlarning kirib kelishi hisobiga mehnat resurslari koʻpayib, 

aholi qarishi surʼati sekinlashgani tufayli qayta taqsimlovchi (pay-as-you-go) tizimga tayangan 

holatlar kuzatildi. Biroq mutaxassislarning taʼkidlashicha, immigratsiya uzoq muddatda 

pensiya tizimini qutqaruvchi yechim boʻlolmaydi, zero bugun ishchi kuchini yetkazib beruvchi 

mamlakatlar ham erta-in kech aholi qarishi muammosiga duch kelishadi. Nihoyat, koʻplab 

rivojlanayotgan davlatlarda mehnat bozorining norasmiy sektori ulushi yuqoriligicha 

qolmoqda – bu esa pensiya tizimi bilan qamrovni kengaytirishga toʻsqinlik qiluvchi asosiy 

omilligicha qolmoqda. Ushbu omillarni bartaraf etish – pensiya tizimlarini kelajakka 

tayyorlashda hal qiluvchi ahamiyat kasb etadi [7]. 

Adabiyotlar tahlili. Maqolani tayyorlashda asosiy manba sifatida Allianz Global 

Pension Report 2025 hisoboti foydalanildi. Unda global pensiya tizimlarining moliyaviy 

barqarorligi va yetarlilik darajasi API indeks asosida tahlil qilingan hamda pensiya yoshini 

oshirish, koʻp ustunli modellar joriy etish va mehnat bozorini takomillashtirish boʻyicha 

tavsiyalar berilgan. Shu bilan birga, Global Pension Assets Study 2025 tadqiqoti orqali 

kapitallashtirilgan sxemalarning ahamiyati, The Value of Active Strategies in Old-Age Provision 

maqolasi orqali moliyaviy savodxonlik va shaxsiy jamgʻarmalarning rolini oshirish zarurligi 

yoritilgan. Allianz Global Investorsʼ intervyusi esa pensiya fondlarida mustahkam boshqaruv va 

shaffoflikni taʼminlash masalasini asoslab berdi. Jahon banki, Xalqaro mehnat tashkiloti va 

Osiyo taraqqiyot banki kabi xalqaro tashkilotlarning tavsiyalari orqali pensiya tizimlariga 

demografik va mehnat bozori omillarining taʼsiri baholandi. 

Tadqiqot metodologiyasi. Tadqiqotda Allianz Global Pension Report 2025 hisoboti va 

boshqa xalqaro manbalar asosida global pensiya tizimlarining moliyaviy barqarorlik va 

yetarlilik darajalari tahlil qilindi. Mavjud ilmiy adabiyotlar asosida pensiya tizimiga oid asosiy 

nazariy modellar tizimlashtirildi va turli mamlakatlar (Daniya, Indoneziya, Oʻzbekiston, Shri-

Lanka) tajribasi qiyosiy tahlil qilindi. Tadqiqot jarayonida ilmiy abstraksiya, umumlashtirish va 

qiyosiy tahlil metodlari qoʻllanildi. API indeks parametrlari orqali pensiya tizimlarining 

muvaffaqiyat omillari va mavjud muammolari empirik maʼlumotlarga tayanilgan holda 

baholandi. 

Tahlil va natijalar muhokamasi. Allianz Pension Index (API) – 2025-yilda jahon 

pensiya tizimlarini kompleks baholovchi koʻrsatkich hisoblanadi. U 71 mamlakatning pensiya 

tizimini 40 ta parametr asosida uch yoʻnalishda baholab, har bir parametrni 1 dan 7 gacha 

shkalada oʻlchaydi (1 – islohotga hojat yoʻq, 7 – islohot juda zarur). 2025-yil uchun APIning 

oʻrtacha umumiy koʻrsatkichi 3,7 ni tashkil etdi, bu esa aksariyat davlatlarda pensiya sohasida 

hali ham muntazam islohotlarga ehtiyoj mavjudligini anglatadi. Ushbu koʻrsatkich dunyo 

boʻylab pensiya tizimlarida barqarorlik va yetarlilik oʻrtasidagi muvozanatni taʼminlash uchun 

qoʻshimcha chora-tadbirlar talab etilishidan dalolat bermoqda [3]. 

API uchta sub-indeksdan iborat: “boshlangʻich shart-sharoitlar” (demografik oʻzgarish 

surʼati, davlat qarzi darajasi va umumiy yashash standarti kabi tizimdan tashqari omillar), 

“barqarorlik” (pensiya tizimining aholi qarishiga moliyaviy tayyorgarlik holati) va “yetarlilik” 

(keksa yoshdagilarni pensiya yoshida kafolatlangan daromad bilan taʼminlash darajasi). Har bir 

yoʻnalish alohida baholanib, soʻngra integral indeks hisoblab chiqiladi. 2025-yilda 

“boshlangʻich shart-sharoitlar” boʻyicha oʻrtacha ball 4,0 ga teng boʻldi, “barqarorlik” boʻyicha 

3,7 va “yetarlilik” boʻyicha 3,5 ballni tashkil etdi. Shu tarzda, jahon pensiya tizimlarida oʻrtacha 

holat qisman mos yoshdagi aholini munosib darajada taʼminlashga qaratilib, uzoq muddatli 

barqarorlikni yaxshilash ikkinchi darajali vazifa boʻlib qolayotgani kuzatilmoqda. 

API reytingida eng yuqori natija Daniyaga toʻgʻri keldi (umumiy ball 2,3), bu ushbu 

mamlakat pensiya tizimi islohotga deyarli muhtoj emasligini anglatadi, eng past natija esa Shri-

Lankada qayd etildi (5,0 ball) va bu pensiya sohasida islohot zarurati eng yuqori darajada 

ekanligidan dalolat beradi. Hech qaysi mamlakat uchchala yoʻnalish boʻyicha birdek yetakchi 

emas: faqat Daniya va Shvetsiya har uch sub-indeksning har biri boʻyicha “eng kam islohotga 

muhtoj oʻnlik” qatoriga kiradi. API koʻrsatkichlari shu tariqa har bir davlat uchun pensiya 

tizimining qaysi jihatlarida islohot talabi yuqoriligini koʻrsatib berib, islohotlar uchun ustuvor 

yoʻnalishlarni belgilashga asos yaratadi. 

Barqarorlik va yetarlilik tushunchalari pensiya tizimi samaradorligida oʻzaro bogʻliq va 

bir-birini toʻldiruvchi mezonlar sifatida namoyon boʻladi. Barqarorlik deganda tizimning 

moliyaviy jihatdan uzluksiz faoliyat koʻrsata olishi, yaʼni keyingi avlodlar zimmasiga ortiqcha 

tashqi yuklamalar tushmasligi nazarda tutiladi. Yetarlilik esa nafaqalarning keksa yoshdagi 

insonlarga munosib darajada hayot kechirish imkonini berishi, ularning ogʻir holatga tushib 

qolmasligini taʼminlashi tushuniladi. Pensiya tizimi bu ikki maqsadga bir vaqtning oʻzida 

erishishi lozim, biroq amalda bu oson emas. Masalan, faqat taqsimot (davlat) tizimiga 

asoslangan anʼanaviy pensiya modellari uzoq muddatda ham moliyaviy barqarorlikni, ham 

yuqori pensiya darajasini uzluksiz taʼminlab bera olmaydi. Shu bois koʻp mamlakatlar pensiya 

taʼminotining faqat davlat resurslariga bogʻliq boʻlib qolmasligi uchun uni diversifikatsiya 

qilishga intilmoqda. Yaʼni pensiya tizimidagi yagona manba – ishlovchi aholidan yigʻiladigan 

badallar hisobidan toʻlanadigan joriy nafaqalar bilan cheklanib qolmasdan, qoʻshimcha 

kapitallashgan (jamgʻarma) ustunlar ham shakllantirilmoqda. Aralash (koʻp ustunli) tizim 

demografik oʻzgarishlarga chidamliroq boʻlib, uzoq muddatda barqarorlik va yetarlilik 

oʻrtasidagi muvozanatni saqlashga koʻmaklashadi. Albatta, bunday muvozanatga erishish har 

bir mamlakatning oʻziga xos sharoitini hisobga olgan holda ketma-ket va uzluksiz islohotlarni 

talab etadi. Qisqa muddatli manfaatlarni koʻzlab islohotlarni kechiktirish yoki siyosiy bahslarga 

berish esa, aksincha, vaqt oʻtishi bilan muammoni chigallashtirib, keyingi avlodlar zimmasiga 

ogʻirroq yuk tushishiga sabab boʻladi. Shuning uchun barqarorlik va yetarlilik oʻrtasidagi 

muvozanatni taʼminlash nafaqat iqtisodiy, balki ijtimoiy adolat nuqtai nazaridan ham 

ahamiyatli vazifadir. 

API reytingida eng yuqori bahoni qoʻlga kiritgan Daniya va barqarorlik sub-indeksi 

boʻyicha yetakchi davlatlardan biri boʻlgan Indoneziya pensiya tizimini isloh qilishdagi 

muvaffaqiyatli yondashuvlarga misol boʻla oladi. Ular pensiya tizimini zamonaviy talablarga 

moslashtiruvchi muhim islohotlarni joriy etish orqali oʻz natijalarini yaxshilagan. Jumladan, 

Indoneziya soʻnggi yillarda pensiya yoshini bosqichma-bosqich oshirib, pensiya taʼminotiga 

kapitallashgan xususiy elementlarni kiritdi. Natijada ushbu mamlakat pensiya tizimining 

barqarorligi boʻyicha API koʻrsatkichlarida eng yaxshi natijalardan birini qayd etdi. Daniya ham 

aholi qarishi kuchayib borayotgan sharoitda pensiya yoshini uzaytirish, uni umr davomiyligiga 

bogʻlash va xususiy hamda ish beruvchi tomonidan toʻlanadigan pensiya jamgʻarmalarini keng 

joriy etish orqali tizimning moliyaviy barqarorligini mustahkamlashga erishdi. Darhaqiqat, 

ushbu ikki mamlakat (shuningdek, Bolgariya) pensiya islohotlarining eng muhim choralarini 

(pensiya yoshini oshirish, jamgʻarma ustunini joriy etish va h.k.) samarali tatbiq etgani tufayli 

pensiya tizimi barqarorligi boʻyicha islohotga ehtiyoj eng past darajada signal berilgan davlatlar 

sirasiga kirdi. Ayni paytda, Daniya nafaqalarning umumiy darajasi va qamrovi boʻyicha ham 

dunyoning yetakchi mamlakatlaridan biri sanaladi: bu yerda davlat pensiyasiga qoʻshimcha 

tarzda ish beruvchi toʻlovlari va shaxsiy jamgʻarma hisoblaridan iborat kuchli tashkil etilgan 

ustun mavjud boʻlib, pensiya taʼminotining asosiy qismini tashkil qiladi. Koʻp ustunli bunday 

tizim Daniyaga keksalar uchun ham munosib nafaqalar toʻlash, ham yosh avlodga tushadigan 

yukni cheklangan holatda saqlash imkonini bergan. Natijada Daniyaning umumiy API bahosi 

eng yaxshi koʻrsatkich (2,3) boʻldi va mamlakat pensiya tizimi demografik oʻzgarishlarga eng 

tayyor ekani tasdiqlandi [2]. 

2020-yilgi Allianz hisobotida Oʻzbekiston  umuman tilga olinmagan boʻlsa, 2023-yilgi 

tahlilda u 75 davlat orasida 71-oʻrinni egallab, 4,5 ballik umumiy API koʻrsatkichi bilan “kritik” 

toifaga kiritildi. “Asosiy shartlar” subindeksi 4,4 ball, “Barqarorlik” - 3,6 ball, “Adekvatlik” esa 

5,3 ballga tushgan, bu past baholar asosan norasmiy bandlik yuqoriligi, moliyaviy xizmatlarga 

yetarli kirish imkoniyati yoʻqligi va yuqori badallar (12–25 %)ga qaramay past almashtirish 

koeffitsiyenti (55 %) bilan izohlanadi. Shuningdek, keksa yoshdagi aholi mehnat bozorida kam 

ishtirok etayotgani ham tizim samaradorligini pasaytiradi. 2025-yilgi hisobot esa 71 ta 

mamlakatni qamrab olgan boʻlib, Oʻzbekiston unda alohida tilga olinmagan mamlakat marjinal 

ahamiyatga ega boʻlganini anglatishi mumkin [1]. 

Shri-Lanka ham API reytingida 5,0 ball bilan soʻnggi oʻrinni egalladi va “Barqarorlik” 

subindeksida ham eng past natijani koʻrsatdi. Bosh sabab - qonuniy pensiya yoshining oʻta 

pastligi: ayollar uchun 50 yosh, erkaklar uchun ham shunga yaqin. Uzoq umr koʻrish sharoitida 

bu tizimga ogʻir moliyaviy bosim yuklaydi, pensiya yoshi oshirilmasa, zaxiralar juda tez tugaydi. 

Ijtimoiy qamrov ham zaif, pensiya fondlari aktivlari yetarli emas, shuning uchun koʻpchilik 

keksalar kam taʼminlanishi mumkin. 

Har ikki mamlakat misoli shundan dalolat beradiki, pensiya tizimining barqarorligi va 

yetarliligi, avvalo, mehnat bozoridagi rasmiy qamrov, moliyaviy infratuzilma va realistik 

pensiya yoshi siyosatiga bogʻliq. Oʻzbekiston uchun bu demografik “dividend” tugamasidan 

oldin tizimni diversifikatsiya qilish va norasmiy sektorni qisqartirish zarurligini, Shri-Lanka 

uchun esa pensiya yoshini zudlik bilan koʻtarish va kapitallashgan ustunlarni rivojlantirish 

zarurligini koʻrsatadi.  

Pensiya tizimini isloh etish faqat qonunchilik yoki moliyaviy oʻzgarishlar bilan 

cheklanmaydi balki mehnat bozorining holati va undagi tendensiyalar ushbu islohotlarning 

samaradorligiga bevosita taʼsir koʻrsatadi. Ayniqsa, koʻplab rivojlanayotgan mamlakatlar uchun 

mehnat bozorini rasmiylashtirish, yaʼni norasmiy sektor ulushini kamaytirish orqali koʻproq 

fuqarolarni pensiya tizimi qamroviga jalb etish dolzarb vazifadir. Rivojlangan mamlakatlarda 

esa aholi qarishi sharoitida mehnat bozorini yoshi katta xodimlar ehtiyojlariga moslashtirish 

va eydjizmga (yoshga qarab kamsitishga) barham berish muhim hisoblanadi. Pensiya yoshini 

oshirishga qaratilgan choralarga nisbatan jamoatchilik qarshiligi koʻpincha aynan keksa yoshli 

xodimlarning mehnat bozorida duch keladigan qiyinchiliklari bilan bogʻliq boʻladi. Masalan, bir 

qator mamlakatlarda yoshi katta insonlar ishsiz qolgan taqdirda qayta ish topishi qiyin, 

ularning ishsizlik davri yoshlarga nisbatan uzoqroq davom etadi. Shu bois pensiya yoshini 

oshirish bevosita pensiyaga chiqish oldidan uzoqroq muddat ishsiz qolish va natijada oladigan 

nafaqaning kamayishi xavfi bilan tenglashtiriladi. Shu sababli, pensiya islohotlarining 

muvaffaqiyati uchun mehnat bozorini keksa yoshli kadrlar uchun yanada inklyuziv etish talab 

etiladi. Bunda ish joylarini yoshi katta xodimlar imkoniyatlariga moslashtirish muhim 

hisoblanadi: masalan, ishxonalarni ergonomik jihatdan qayta jihozlash, yorugʻlik va shovqin 

muhitini yaxshilash, shuningdek, mehnat sharoitlarini oʻzgartirish – mehnat vazifalari 

taqsimotini qayta koʻrib chiqish, ish va dam olish vaqtlarini qayta tashkil etish, masofaviy va 

qisman ishlash imkoniyatlarini kengaytirish kabi choralar taklif etilmoqda [6]. 

Dunyo mamlakatlari mehnat bozorlarida yoshi kattalarning ishtirok darajasida katta 

tafovut mavjud. Yaponiya, Singapur va Janubiy Koreya kabi davlatlarda 65 yoshdan oshgan 

erkaklarning 30–51% hali ham mehnat faoliyatida ishtirok etayotgan boʻlsa, shu davlatlarda 

(va Yangi Zelandiyada) keksa yoshli ayollar mehnat faolligi darajasi ham 19–32% ni tashkil 

etmoqda. Boshqa aksariyat rivojlangan mamlakatlarda esa bu koʻrsatkich nisbatan past boʻlib, 

yoshi kattalarni mehnat bozoriga jalb etish borasida zaiflik mavjudligini koʻrsatadi. Shu bilan 

birga, rivojlanayotgan dunyodagi koʻplab jamiyatlarda pensioner yoshdagilarning mehnatda 

faol qolishi koʻpincha pensiya nafaqalarining kamligi va yalpi daromadni toʻldirish zarurati 

bilan izohlanadi. Demak, pensiya tizimini barqarorlashtirish uchun, bir tomondan, rasmiy 

sektor qamrovini kengaytirish juda muhim boʻlsa, ikkinchi tomondan, yoshi kattalar uchun 

pensiya taʼminotining oʻzi yetarli boʻlishini taʼminlash talab etiladi. 

Pensiya yoshini oshirish va uni demografik oʻzgarishlarga moslashtirish koʻpchilik 

mamlakatlar uchun islohotlarning asosiy tarkibiy qismiga aylandi. Bugungi kunda juda koʻp 

davlatlarda qonuniy belgilangan pensiya yoshi 60–65 atrofida yoki undan pastroqdir. Hatto 23 

ta mamlakatda ayollarning rasmiy pensiya yoshi erkaklarnikiga nisbatan past koʻrsatkich boʻlib 

qolmoqda – bunga qaramay, statistikaga muvofiq ayollar erkaklarga nisbatan uzoqroq umr 

koʻradi. Hozirda 30 ga yaqin mamlakat 2050-yilgacha pensiya yoshini bosqichma-bosqich 

oshirishni rejalashtirgan, biroq bu oʻzgarishlar kutilgan umr davomiyligi oʻsishini toʻliq 

qoplamasligi taxmin qilinmoqda. Faqat 15 ta davlatda pensiya yoshi avtomatik ravishda umr 

davomiyligi oʻzgarishlariga bogʻlangan boʻlib, bu pensiyada oʻtkaziladigan vaqtning ish faoliyati 

davomiyligiga nisbatini barqaror saqlash imkonini beradi. Baʼzi mamlakatlarda anʼanaviy qatʼiy 

pensiya yoshi oʻrniga “meʼyoriy yosh” (reference age) yoki pensiya yoshi uchun “koridor” joriy 

etish gʻoyasi ilgari surilmoqda: bunda belgilab qoʻyilgan maʼlum yosh pensiya toʻla toʻplanishi 

uchun mos yosh sifatida qabul qilinib, fuqaroga ushbu yoshgacha yoki undan keyin qisman 

ishlash va qisman nafaqa olish imkoniyati beriladi. Shuningdek, ayrim ekspertlar umr 

davomiyligi kamaygan yillarda (masalan, pandemiya davrida) pensiya yoshini vaqtincha 

pasaytirish mexanizmini joriy etish taklifini ham ilgari surganlar (bunday yondashuv 

Portugaliya misolida amalga oshirilgan) [1]. 

Nihoyat, pensiya tizimining moliyaviy barqarorligi uchun qoʻshimcha zaxiralarni 

yaratish muhim. Koʻplab mamlakatlar davlat pensiya jamgʻarmalarini tashkil etib, kelajakdagi 

toʻlovlar uchun xazina toʻplashga kirishgan. Masalan, 17 ta davlatda shunday jamoat pensiya 

zaxira fondlari mavjud boʻlib, ularning aktivlari Ispaniyada yalpi ichki mahsulotning 0,4%idan 

Janubiy Koreyada 46%igacha yetadi. Albatta, bunday jamgʻarma elementlarini moliyalashtirish 

uchun qoʻshimcha resurslar talab etiladi – masalan, qoʻshimcha sugʻurta badallarini joriy etish 

yoki davlat tomonidan subsidiya ajratish, aks holda bunday fondlar uchun sarf xarajatlari 

pensiya toʻlovlari hisobidan qoplanishiga toʻgʻri keladi. Shu sabab, har bir mamlakat oʻz 

imkoniyatidan kelib chiqib, pensiya tizimida rezerv zaxira yaratish masalasini ham kun 

tartibiga qoʻymoqda. 

Aniqki, mehnat bozoridagi vaziyat va ish bilan taʼminlash darajasi pensiya tizimi 

islohotlarining muvaffaqiyatida hal qiluvchi oʻrin tutadi. Mehnat bozorini ragʻbatlantirish, 

pensiya yoshini demografik realliklarga mos ravishda oshirish va pensiya jamgʻarmalarini 

shakllantirish orqali pensiya tizimlarini uzoq muddatli barqaror va samarali holga keltirish 

mumkin. 

Quyidagi 1-jadval global pensiya tizimlarining kuchli va zaif tomonlari, imkoniyatlari 

hamda tahdidlarini (SWOT) bir qatorda koʻrsatib, islohotlarni qaysi yoʻnalishda ustuvorlash 

kerakligini aniqlashga yordam beradi. 

1-jadval 

Global pensiya tizimlarining SWOT tahlili1 

Kuchli tomonlar (Strengths) Zaif tomonlar (Weaknesses) 

1. Barqarorlik va yetarlilik muvozanatiga 

eʼtiborning kuchayishi: Tizimlarning uzoq 

muddatli moliyaviy sogʻlomligi va 

pensionerlar uchun yetarli daromadni 

taʼminlashga intilish. 

1. Past qamrov (ayniqsa rivojlanayotgan 

mamlakatlarda): Norasmiy bandlikning 

keng tarqalganligi tufayli koʻplab 

ishchilarning pensiya tizimidan chetda 

qolishi. 

 
1 “Allianz Global Pension Report 2025” hisoboti asosida muallif tomonidan tuzilgan. 

2. Moslashuvchan siyosat instrumentlari: 

Nafaqa yoshini va toʻlov davrlarini oshirish 

kabi choralar orqali tizim barqarorligini 

oshirish tendensiyasi. 

2. Pensiya jamgʻarmalaridagi tafovut xavfi: 

Kelajak avlodlar, ayniqsa yoshlar uchun 

kutilayotgan pensiya miqdori va munosib 

hayot uchun zarur boʻlgan mablagʻ 

oʻrtasidagi farqning oʻsishi ehtimoli. 

3. Diversifikatsiyaga intilish: Davlat 

tomonidan taqsimlanuvchi tizimlarga yukni 

kamaytirish va umumiy pensiya taʼminotini 

kuchaytirish maqsadida qoʻshimcha 

kapitallashtirilgan pensiya sxemalariga (2 – 

va 3-ustunlar) qiziqishning ortishi. 

3. Moslashishdagi qiyinchiliklar: Anʼanaviy 

pensiya modellarining oʻzgarib borayotgan 

mehnat bozorlariga (masalan, gig-

iqtisodiyot, nostandart bandlik shakllari) 

moslashishdagi sustligi. 

4. Mehnat bozori bilan bogʻliqlikni anglash: 

Pensiya islohotlari muvaffaqiyati mehnat 

bozorining holatiga (rasmiylashtirish, 

keksa ishchilar ishtiroki) bogʻliq ekanligini 

tan olish. 

4. Muvozanatga erishishdagi qiyinchilik: 

Barqarorlikni taʼminlash va yetarli pensiya 

miqdorini taklif qilish oʻrtasidagi murakkab 

muvozanatga erishishdagi turli darajadagi 

muvaffaqiyat. 

Imkoniyatlar (Opportunities) Tahdidlar (Threats) 

1. Mehnat bozorini isloh qilish: Rasmiy 

bandlikni ragʻbatlantirish, keksa yoshdagi 

ishchilarning faolligini qoʻllab-quvvatlash 

va yoshga oid kamsitishga qarshi kurashish 

orqali pensiya tizimiga ijobiy taʼsir 

koʻrsatish. 

1. Demografik bosim: Aholining global 

miqyosda qarishi va tugʻilish darajasining 

pasayishi pensiya tizimlariga uzoq muddatli 

va kuchayib boruvchi yuk boʻlib tushmoqda. 

2. Kapitallashtirilgan tizimlarni 

rivojlantirish: Ixtiyoriy va kasbiy pensiya 

rejalarini yanada rivojlantirish va 

ommalashtirish orqali davlat tizimiga 

tushadigan yukni kamaytirish va umumiy 

taʼminotni oshirish. 

2. Siyosiy beqarorlik va aralashuv: Pensiya 

fondlarining katta moliyaviy resurslari va 

ijtimoiy ahamiyati ularni siyosiy taʼsirlarga 

moyil qilib qoʻyishi, bu esa uzoq muddatli 

barqarorlik va islohotlar samaradorligiga 

putur yetkazishi mumkin. 

3. Innovatsion yondashuvlar: Yangi bandlik 

shakllarini hisobga oluvchi, moslashuvchan 

va keng qamrovli pensiya mexanizmlarini 

ishlab chiqish va joriy etish. 

3. Mehnat bozorining oʻzgaruvchanligi: 

Bandlikning nostandart shakllarining 

kengayishi va mehnat munosabatlarining 

oʻzgarishi anʼanaviy pensiya tizimlarining 

moliyaviy asoslari va qamroviga tahdid 

solishi mumkin. 

 

Tahlil natijalari shuni koʻrsatadiki, barqarorlik-yetarlilik muvozanatiga erishishda 

diversifikatsiya, mehnat bozorini rasmiylashtirish va moliyaviy savodxonlikni oshirish kabi 

imkoniyatlardan foydalanish hal qiluvchi ahamiyat kasb etadi, aks holda demografik bosim va 

siyosiy beqarorlik kabi tahdidlar tizim samaradorligini pasaytiradi. 

Xulosa va takliflar. Xulosa qilib aytganda, jahonda kuzatilayotgan demografik 

oʻzgarishlar sharoitida pensiya tizimlarini moliyaviy barqaror va aholi uchun yetarli darajada 

saqlab qolish dolzarb ahamiyat kasb etmoqda. Allianz Global Pension Report 2025 hisoboti 

natijalari koʻrsatmoqdaki, koʻpchilik davlatlarda pensiya islohotlari sust surʼatda bormoqda va 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/3 (5) – 2025  

 

64 

hatto eng ilgʻor tizimlarda ham yechimini kutayotgan muammolar mavjud. Oʻzbekiston 

misolida esa, 2023-yilgi hisobotda aniq koʻrinib turganidek, tizim jiddiy muammolarga duch 

kelmoqda, jumladan, past yetarlilik va barqarorlik koʻrsatkichlari, bunga norasmiy bandlikning 

yuqoriligi va moliyaviy xizmatlardan foydalanish imkoniyatlarining cheklanganligi sabab 

boʻlmoqda. Shu bilan birga, Daniya kabi mamlakatlar tajribasi pensiya taʼminotida taqsimot 

(davlat) va jamgʻarma ustunlarining uygʻunlashuvi orqali barqarorlik va yetarlilikni bir vaqtda 

taʼminlash mumkinligini namoyon etdi – bu esa uzoqni koʻzlagan strategik yondashuv va 

siyosiy irodani talab qiladi. Umuman olganda, pensiya sohasidagi siyosatning bosh maqsadi 

barqarorlik va yetarlilik muvozanatiga erishishdan iborat boʻlib, bu tamoyil pensionerlarni 

munosib taʼminlash bilan birga kelajak avlodlar zimmasiga nomutanosib yuk tushishining 

oldini olishga qaratilgan. Oʻzbekiston ham ushbu muvozanatga erishish va 2023-yilgi hisobotda 

koʻrsatilgan kamchiliklarni bartaraf etish yoʻlida faol harakat qilishi zarur. 

Pensiya tizimini isloh qilishda endilikda ortga surib boʻlmaydigan quyidagi ustuvor 

yoʻnalishlar mavjud: 

Birinchidan, pensiya yoshini demografik tendensiyalarga mos holda bosqichma-bosqich 

oshirib borish talab etiladi. Bunda pensiya yoshini umr davomiyligiga bogʻlash yoki ularning 

nisbatini barqaror ushlab turuvchi elastik mexanizmlardan foydalanish tavsiya qilinadi.  

Ikkinchidan, pensiya tizimini diversifikatsiya qilish zarur – davlat tomonidan 

toʻlanadigan pensiyaga qoʻshimcha ravishda ish beruvchi va xususiy jamgʻarmalar (korporativ 

pensiya fondlari, shaxsiy hissa jamgʻarish rejalari va h.k.)ni rivojlantirish lozim. Koʻp ustunli 

bunday tizim pensiya taʼminoti xavflarini kamaytiradi va aholining keksalikdagi daromad 

manbalari turfaligini taʼminlab, umumiy farovonlikka xizmat qiladi.  

Uchinchidan, mehnat bozorini yanada takomillashtirish talab etiladi: norasmiy sektor 

ulushini qisqartirish, xotin-qizlar va yoshi katta xodimlarning mehnat faolligi ulushini oshirish, 

ular uchun maxsus qulay mehnat sharoitlarini yaratish orqali pensiya tizimiga koʻproq 

fuqarolarni jalb etish mumkin.  

Toʻrtinchidan, pensiya muammolarini faol va oʻz vaqtida hal qilish zarur. Kelajakda 

yanada keskin va ogʻriqli islohotlarga yoʻl qoʻymaslik uchun hozirdan qatʼiy choralar koʻrish 

lozim. Bu demografik va iqtisodiy oʻzgarishlarga tez moslashish, pensiya tizimining moliyaviy 

barqarorligini taʼminlash va aholining ishonchini saqlashga yordam beradi. 

Beshinchidan, moliyalashtirishga muvozanatli yondashuvni qoʻllash muhim. Har bir 

mamlakatning demografik, iqtisodiy va ijtimoiy xususiyatlariga mos ravishda taqsimlash 

(davlat pensiyalari) va kapitallashtirish (xususiy jamgʻarmalar) usullarining optimal 

aralashmasini yaratish talab qilinadi. Bu tizimning moslashuvchanligini oshiradi va turli 

xavflarga qarshi barqarorlikni taʼminlaydi. 

Oltinchidan, kuchli mehnat bozori siyosatini yoʻlga qoʻyish lozim. Rasmiy bandlikni 

ragʻbatlantiruvchi, yoshga nisbatan kamsitishga qarshi kurashadigan va keksa yoshdagi 

xodimlarning mehnat bozorida faol ishtirok etishiga yordam beruvchi choralar pensiya 

tizimiga koʻproq fuqarolarni jalb qiladi. Bu, masalan, qayta oʻqitish dasturlari yoki 

moslashuvchan ish jadvallari orqali amalga oshirilishi mumkin. 

Yettinchidan, moliyaviy savodxonlikni oshirish va foydalanish imkoniyatlarini 

kengaytirish zarur. Ayniqsa, kapitallashtirilgan pensiya tizimlarida shaxslarga oʻz nafaqa 

jamgʻarmalarini boshqarishda ongli qarorlar qabul qilish uchun yetarli bilim va resurslar 

taqdim etilishi kerak. Bu aholining moliyaviy xavfsizligini mustahkamlaydi va tizimga 

ishonchni oshiradi. 

Sakkizinchidan, mustahkam boshqaruv va tartibga solish tizimini joriy qilish muhim. 

Pensiya fondlarining shaffof, hisobdor va mustaqil boshqaruv tuzilmalari benefitsiarlar 

manfaatlarini himoya qiladi va nafaqa jamgʻarmalarining uzoq muddatli xavfsizligini 

taʼminlaydi. Bu korrupsiya xavfini kamaytirib, tizimning barqarorligini oshiradi. 

2-jadval “Allianz Global Pension Report 2025” hisobotidan chiqarilgan asosiy xulosalar 

va ularga mos amaliy tavsiyalarni bir qarashda koʻrish imkonini beradi, shuningdek, har bir 

tavsiyaning qanday muammoga javob berishini ochib beradi. 

2-jadval 

Asosiy xulosa va tavsiyalar1 

№ Asosiy xulosalar Asosiy tavsiyalar 

1 

Global pensiya tizimlari moliyaviy 

barqarorlik va yetarli nafaqa miqdorini 

taʼminlashda muammolarga duch 

kelmoqda. 

Pensiya yoshini uzoq umr koʻrish 

darajasiga muvofiq ravishda bosqichma-

bosqich oshirish. 

2 

Demografik oʻzgarishlar (aholining 

qarishi, tugʻilish darajasining pasayishi) 

asosiy muammolar hisoblanadi. 

Keksa yoshdagi ishchilarni mehnat 

bozorida uzoqroq qolishga 

ragʻbatlantiruvchi moslashuvchan 

siyosatlarni joriy etish. 

3 

Ideal yagona pensiya tizimi mavjud emas, 

aralash moliyalashtirish tizimlari 

yaxshiroq natijalar bermoqda. 

Qoʻshimcha kapitallashtirilgan pensiya 

sxemalarining rolini kuchaytirish va 

rivojlantirish. 

4 
Pensiya tizimlari samaradorligi mehnat 

bozori holati va tuzilishiga bogʻliqdir. 

Rivojlanayotgan mamlakatlarda mehnat 

bozorlarini rasmiylashtirishga ustuvor 

eʼtibor qaratish. 

5 

Rivojlanayotgan mamlakatlarda norasmiy 

sektorning keng tarqalishi pensiya tizimi 

qamrovini cheklamoqda. 

Yoshi katta xodimlarning mehnatdagi 

ishtirokini kengaytirish, yoshga nisbatan 

kamsitishga qarshi kurashish. 

6 

Kapitallashtirilgan pensiya sxemalari 

daromad xavfsizligini oshirishda muhim 

rol oʻynamoqda. 

Barcha pensionerlar uchun munosib hayot 

darajasini taʼminlovchi yetarli pensiya 

darajasini va qamrovni taʼminlash. 

 

Bu chora-tadbirlar pensiya jamgʻarmasiga tushumlarni koʻpaytirib, kelajak pensionerlar 

nafaqasini hozirdan shakllantirish imkonini beradi. Oʻzbekiston sharoitida, ayniqsa, norasmiy 

sektor ulushi yuqori boʻlgani uchun, rasmiy bandlikni kengaytirish va koʻp ustunli model joriy 

etish jamgʻarma bazasini sezilarli oshiradi. Nihoyat, har qanday islohotning samarasi qatʼiy 

siyosiy iroda va jamoatchilik ishonchiga bogʻliq. Endi “gapdan ishga oʻtish vaqti keldi” – Daniya 

singari muvaffaqiyatli tajribaga ega mamlakatlar qatorida Oʻzbekiston kabi muammolarga duch 

kelayotgan davlatlar ham pensiya tizimini modernizatsiya qilish yoʻlida aniq va qatʼiy 

choralarni kuchaytirishi zarur. Bugun qabul qilinadigan qarorlar ertangi keksalarning hayot 

darajasini belgilabgina qolmay, yosh avlod zimmasiga tushadigan yukning adolatli taqsim 

etilishini ham taʼminlaydi.  

 
1 “Allianz Global Pension Report 2025” hisoboti asosida muallif tomonidan tuzilgan 

